ТОВЧ ТАНИЛЦУУЛГА

Үндсэн хуулийн цэцийн тухай хуулийн шинэчилсэн найруулгын төслийн талаар 

Нэг.Хуулийн төсөл боловсруулах болсон үндэслэл, шаардлага

Монгол Улсын Бага Хурлаас 1992 оны 5 дугаар сарын 8-ны өдөр Монгол Улсын Үндсэн хуулийн цэцийн тухай хуулийг батлан Үндсэн хуулийн цэцийг байгуулж, түүний үйл ажиллагааг зохицуулах анхны эрх зүйн суурь тогтолцоог бүрдүүлсэн чухал шийдвэр байсан ч нийгмийн дэвшилдээ нийцүүлэн дорвитой өөрчлөлт хийлгүй 34 жил өнгөрсөн байна. Энэ хууль нь Монгол Улсад Үндсэн хуульт ёсыг бататгаж, Үндсэн хуулийн хяналтын тогтолцоог бий болгоход түүхэн үүрэг гүйцэтгэсэн боловч энэ хугацаанд зарим нэмэлт, өөрчлөлт орсныг эс тооцвол Үндсэн хуулийн эрх зүйн хөгжил, орчин үеийн эрх зүйн онол, үзэл баримтлал, Монгол Улсын Үндсэн хуулийн суурь үзэл санаа, зарчим, ардчилсан засаглалын шинэчлэл, мөн Монгол Улсын эрх зүйн тогтолцоонд хийгдэж буй өргөн хүрээтэй шинэтгэлийн үзэл санааг бүрэн дүүрэн тусгаж чадахгүй болжээ.

Үндсэн хууль судлаачид энэ хууль нь Үндсэн хуулийн хяналтыг бүрэн утгаар хэрэгжүүлэх боломжийг хязгаарлаж байна гэж шүүмжилж ирсэн бөгөөд уг
шүүмж сүүлийн жилүүдэд хуульч, эрдэмтэн судлаачдын дунд улам бүр тод илэрхийлэгдэж, академик хүрээнд энэ шүүмж санал судлаачдын нэгдсэн байр суурь болох хандлага давамгайлах боллоо. Үндсэн хуулийн цэцийн тухай хууль тогтоомжийг боловсронгуй болгох, Цэцийн хараат бус, бие даасан, мэргэшсэн байдлыг бэхжүүлэх, Үндсэн хуулийн цэцийн гишүүнийг нэр дэвшүүлэх, томилох процессыг ил тод, нээлттэй, олон талын оролцоотой болгох, иргэний үндсэн эрхийн бодитой хамгаалалтыг бий болгон үндсэн эрхийн маргааныг Үндсэн хуулийн цэц хянан шийдвэрлэдэг болгох, процессын тодорхой, шударга байдлыг дээшлүүлэх нь зүйтэй талаар бид олон эрх зүйн баримт бичиг, хөтөлбөрүүдэд тусгаж ирсэн.

Иймд Монгол Улсын Үндсэн хуулийн цэцийг дэлхийн бусад улсын Үндсэн хуулийн шүүхийн нийтлэг жишигт ойртуулах, үндсэн эрхийн болон эрх мэдэл хуваарилалтын маргааныг Үндсэн хуулийн үзэл баримтлалд нийцүүлэн онолын түвшинд, хараат бус, шударга, бодитой шийдвэрлэх эрх зүйн орчин, баталгааг бүрдүүлэх үүднээс Монгол Улсын Үндсэн хуулийн цэцийн тухай хуулийг шинэчлэн найруулах шаардлага үүсээд байна.

Хуулийн төслийг боловсруулахдаа Үндсэн хуулийн цэцийн хараат бус, бие даасан байдлыг нэмэгдүүлэх, шударга, үр нөлөөтэй ажиллагааг бэхжүүлэх, иргэдээс Цэцэд хандан иргэн өргөдөл, мэдээлэл гаргах, эрх бүхий байгууллага, албан тушаалтан хүсэлт гаргах хүрээ хязгаарыг тодорхой болгож, Үндсэн эрхийн өргөдлийг Цэцэд гаргах шинэ механизмыг нэвтрүүлснээр Цэцийг олон улсын жишгийн дагуу Үндсэн хуулийн шүүхийн загвараар хөгжих эрх зүйн орчныг бий болгох, Цэцийн бага, дунд, их суудлын хуралдааны эрх хэмжээ, хэлбэр, зохион байгуулалтыг нарийвчлан зохицуулах, Цэцийн шийдвэрт тавих шаардлагыг тодорхой болгох зэрэг чиглэлийг баримтлахаар заасан болно. 
Үндсэн хуулийн цэцийн тухай хууль тогтоомжийг сүүлийн жилүүдэд шүүх эрх мэдлийн хүрээнд хийгдэж байгаа шинэтгэлтэй уялдуулах, Үндсэн хуулийн цэцийн бие даасан, хараат бус, хариуцлагатай байдлыг дээшлүүлэх, Үндсэн хуульд заасан Үндсэн хуулийн биелэлтэд дээд хяналт тавих бүрэн эрхийн хүрээнд иргэний үндсэн эрх, төрийн эрх мэдэл хуваарилалтыг хамгаалж хангуулах талаар Цэцэд маргаан хянан шийдвэрлэх ажиллагааг нарийвчлан, ардчилсан болон хууль дээдлэх зарчмыг харилцан тэнцвэртэй, үр нөлөөтэй зохицуулах үзэл баримтлалын хүрээнд хуулийн төслийг боловсрууллаа. 
Өөрөөр хэлбэл Үндсэн хуулийн хяналтыг Үндсэн хуульд тунхагласан зарчим, үнэт зүйлс, ойлголтуудтай, түүнчлэн ардчилсан засаглал, хуулийн засаглалын олон улсын стандартад нийцтэйгээр хэрэгжүүлэхэд гол анхаарлаа хандууллаа.
Хоёр.Хуулийн төслийн ерөнхий бүтэц, зохицуулах харилцаа, хамрах хүpээ.

Хуулийн төслийг Монгол Улсын Үндсэн хуулийн Жаран дөрөвдүгээр зүйлд заасан Үндсэн хуулийг чандлан сахиулах баталгаа болох Үндсэн хуулийн цэцийн Үндсэн хуулийн биелэлтэд дээд хяналт тавих, түүний заалтыг зөрчсөн тухай дүгнэлт гаргах, маргааныг магадлан шийдвэрлэх бүрэн эрхийг хэрэгжүүлэх үндсэн зарчим, зохион байгуулалт, бие даасан байдлын баталгаа, Цэцийн гишүүний эрх зүйн байдлыг тогтоох зорилгоор боловсрууллаа.

Хуулийн төсөл нь таван бүлэг, 23 зүйлээс бүрдсэн бөгөөд:

Нэгдүгээр бүлэгт. Нийтлэг үндэслэлийн талаар буюу хуулийн зорилго, Үндсэн хуулийн цэц, түүний бүрэн эрх, цэцийн үйл ажиллагааны зарчмын талаар.

Хоёрдугаар бүлэгт. Үндсэн хуулийн цэцийн бүрэлдэхүүн, зохион байгуулалтын талаар буюу цэцийн гишүүнд тавих болзол, шаардлага, нөхцөл, цэцийн гишүүнийг томилох үйл ажиллагаа, цэцийн гишүүний бүрэн эрх эхлэх, үргэлжлэх, дуусгавар болох зохицуулалт, цэцийн гишүүний тангараг, цэцэд маргаан хянан шийдвэрлэх бүрэлдэхүүн, цэцийн дарга, түүний бүрэн эрх, цэцийн тамгын газрын чиг үүрэг, зохион байгуулалтын талаар.

Гуравдугаар бүлэгт. Цэцийн гишүүний хараат бус, цэцийн бие даасан байдлын талаар буюу цэцийн гишүүний хараат бус байдал, эдийн засаг, нийгмийн баталгааны талаар болон цэцийн үйл ажиллагааны баталгаа, цэцийн төсөв санхүүгийн бие даасан байдлын талаар.

Дөрөвдүгээр бүлэгт. Цэцийн гишүүний хариуцлагын талаар буюу цэцийн гишүүний үйл ажиллагаандаа баримтлах зарчим, хүлээх үүрэг, хориглох, хязгаарлах зүйл, цэцийн гишүүнийг эгүүлэн татах, бүрэн эрхийг түдгэлзүүлэх зохицуулалтыг тусгалаа.

Тавдугаар бүлэгт. Бусад зохицуулалтын талаар буюу хууль зөрчигчид хүлээлгэх хариуцлага, хуулийг дагаж мөрдөх журмын зохицуулалт, хууль хүчин төгөлдөр болох хугацааг тусгасан.

Гурав.Хуулийн төсөл батлагдсаны дараа үүсэж болох эдийн засаг, нийгэм, хууль зүйн үр дагавар

[bookmark: _Hlk222134380]Монгол Улсын Үндсэн хуулийн үзэл баримтлалд нийцүүлэн Үндсэн хуулийн шүүх болохыг нь хуульчлан тодорхойлох төдийгүй энэ нь иргэний үндсэн эрх, эрх чөлөөг хамгаалах, төрийн эрх мэдлийн хуваарилалтыг хангуулах баталгаа болж, Үндсэн хуулийн биелэлтэд дээд хяналт тавих, түүний заалтыг зөрчсөн тухай дүгнэлт гаргах, маргааныг магадлан шийдвэрлэх бүрэн эрхийг хэрэгжүүлэх эрх зүйн орчин бүрдэнэ. Үндсэн хуулийн Жаран зургадугаар зүйлд заасны дагуу Цэц бүрэн эрхийнхээ хүрээнд маргаантай асуудлыг хянан үзэж, дүгнэлт гаргах, дахин хянан үзэж эцсийн шийдвэр гаргаж, Үндсэн хуулийн Жаран дөрөвдүгээр зүйлд заасан маргааныг магадлан шийдвэрлэх бүрэн эрхээ хэрэгжүүлэх эрх зүйн орчин тодорхой болно.

[bookmark: _Hlk222134401]Хуулийн төслөөр Цэцийн гишүүний хараат бус байдлыг хангаж улс төрийн болон бусад зүй бус нөлөөллөөс ангид байлгах зорилгоор Цэцийн гишүүнд тавих болзол, шаардлага, нөхцлийг тодорхой болгон Үндсэн хуулийн шүүхийн шүүгчид тавих шаардлагад дүйцүүлэн тогтоов.

Цэцийн нийт гишүүний гурваас доошгүй нь шүүн таслах ажлын туршлагатай, гурваас доошгүй нь эрдэм шинжилгээний ажлын туршлагатай байх бөгөөд Цэцийн гишүүнээр зөвхөн нэг удаа дахин томилж болохоор зааснаар Цэцийн үндсэн эрхийн маргаан хянан шийдвэрлэх чиг үүрэг шүүхийн жишгээр ажиллах, шийдвэрийн үндэслэл судалгаанд үндэслэх, Цэцийн гишүүний хараат бус ажиллах нөхцөл дээшлэнэ гэж үзлээ.

[bookmark: _Hlk222134481]Цэц Үндсэн хуулийн шүүх болохын хувьд бусад шүүхийн шүүгчийн нэгэн адил Цэцийн гишүүн маргаан хянан шийдвэрлэх явцад хянан шийдвэрлэх ажиллагаанаас гадуур нөлөөлөхөөр оролдсон үйлдэл, үйл ажиллагааг тэмдэглэн  баталгаажуулах зорилгоор нөлөөллийн мэдүүлэг хөтлөх зохицуулалтыг тусгалаа.

Дөрөв.Хуулийн төсөл нь Монгол Улсын Үндсэн хууль болон бусад хуультай хэрхэн уялдах, түүнийг хэрэгжүүлэх зорилгоор цаашид шинээр боловсруулах буюу нэмэлт, өөрчлөлт оруулах, хүчингүй болгох хуулийн талаарх санал 

Үндсэн хуулийн цэцийн тухай хуулийн төсөлтэй холбогдуулан Үндсэн хуулийн цэцэд маргаан хянан шийдвэрлэх тухай хуулийн төслийг боловсруулна.

